
ATASSUT      UKA 2013/26 

Knud Kristiansen     26.11.13 

 

Nunatsinni aalisarnermi aningaasarsiornerusinnaaneq siunertaralugu annertunerusumik 

tunisassiorsinnaaneq eqqarsaatigalugu imaani aalisakkanut suliffissualiisinnaanerup 

iluaqutigisinnaasai ajoqutigisinnaasaalu qulaajarnissaat siunertarlugu oqallinnissamik 

siunnersuut. 

(Inatsisartunut ilaasortaq Jens Immanuelsen, Siumut) 

 

ATASSUT-miit oqallisissiamik siunnersuuteqartumut qujavugut. 

 

ATASSUT-ip pingaartilluinnarpaa, nunatsinni pisussutivut uumassusillit annertunerpaamik 

atorluassagivut, tunisassiornikkut minnerunngitsumillu atorluaanitsigut eqaatsumik sumiiffinni 

annerpaamik iluaqutigineqassasut. 

 

Siunnersuuteqartoq isumaqatigaarput, aalisarnikkut aalisagaq ataaseq, tunisassiaq ataaseq kisiat 

aallaavigalugu tunisassiorneq, aalisarnerlu ataatsimut isigalugu atorluaannginnerusoq, naak 

aningaasatigut piffissap annerpaartaani annertuutigut qulakkeerinnissutaagaluartoq. 

Aalisagartassiissutit nungunnerisigut aalisartunut, tunisassiorfinnut nunaqqatigiinnut, 

inuiaqatigiinnullu sunniutigisartagai annertuallaarput. Allatigullu periarfissaqarnissaq 

atuuttariaqartoq ATASSUT-miit isumaqarpugut. 

 

ATASSUT-miit angorusupparput, nunatsinni sumiiffinni amerlanerpaani periarfissat 

annertusarnissaannut sulinissaq eqaannerusumik periarfissiisumik aaqqissuussinissaq. 

Taamaasiornitsigut aamma aalisakkanik allanik tunisassiorusuttut, aalisarusuttullu eqaatsumik 

aqqutissiuunneqassammata. 

Tamannalu anguniarlugu aqqutissiuussinissami aamma tunisassiorfiliorusuttunut periarfissiissutit, 

aqqutissiuussinerlu ataqatigiittariaqarput. Aningaasaliisinnaanikkut, aammalu angallatinik 

taarsersuinissamut, nutarsaanernullu aqqutissanik. Tamanna ATASSUT-miit pisariaqartutut 

isigaarput. 

 

ATASSUT-miit isumaqarpugut, periarfissat tamakku taamatut ilusilersornerisigut sumiiffinni 

amerlasuuni unammilleqatigiinneq annertunerusoq pitsaasorlu atuutsinneqalersinnaasoq. 

 

Taamatut oqaaseqarluta oqallisissiamut soqutiginartumut qujavugut. 

 

 


